
OLIY TA’LIM TIZIMIDA 
TALABA-QIZLARNING KASBIY, 
MADANIY VA KOMMUNIKATIV 
FAOLIYATLARINI SAMARALI 
TASHKIL ETISH
Qurbonova G. M.
OʻzMPU professori

Annotatsiya: Ushbu maqolada talaba-qizlarda ijtimoiy faollikni rivojlantirish hamda ularning kasbiy, madaniy va kom-
munikativ faoliyatini samarali tashkil etishning nazariy jihatlari yoritilgan. Tadqiqotda ma’naviy yetuklik talaba-qizlarning 
ijtimoiy hayotdagi faolligi, kasbiy o‘sishi va shaxslararo muloqot kompetensiyalarini rivojlantirishning muhim omili sifatida 
asoslab berilgan.

Kalit so‘zlar: talaba-qizlar, ma’naviy yetuklik, ijtimoiy faollik, kasbiy faoliyat, madaniy faoliyat, kommunikativ kompeten-
siya.
Abstract: This article explores the theoretical aspects of developing social activity among female students and the 
effective organization of their professional, cultural, and communicative activities. Special emphasis is placed on spiritual 
maturity as a key factor in enhancing social engagement, professional development, and interpersonal communicative 
competence.

Key words: female students, spiritual maturity, social activity, professional activity, cultural activity, communicative com-
petence.
Аннотация: В статье рассматриваются теоретические аспекты развития социальной активности у студенток и 
эффективной организации их профессиональной, культурной и коммуникативной деятельности. Особое вни-
мание уделяется роли духовной зрелости как важного фактора формирования социальной активности, профес-
сионального роста и межличностных коммуникативных компетенций студенток.

Ключевые слова: студентки, духовная зрелость, социальная активность, профессиональная деятельность, 
культурная деятельность, коммуникативная компетентность.

KIRISH
Oliy ta’lim muassasalarida ta’lim-tarbiya jarayonlarini tashkil etishga yo‘naltirilgan takomillashtirilgan 

dasturiy-metodik ta’minot ishlab chiqildi. Natijada talabalarni kasbiy faoliyatga tayyorlash jarayonida madaniy 
qadriyatlarning kasbiy-pedagogik qadriyatlar bilan o‘zaro integratsiyasi, madaniy-ijodiy faoliyatning pedagogik 
faoliyatda ijod va refleksiya jarayonlari bilan uzviy bog‘liqligi hamda kasbiy, madaniy va kommunikativ faoliyatga 
asoslangan samarali tashkiliy-pedagogik mexanizmlar ishlab chiqildi. Shu asosda ta’lim jarayonida insonpar-
varlik yondashuvining ustuvorligi ta’minlandi.

Talaba-qizlarda ijtimoiy faollikni rivojlantirish mexanizmlarini takomillashtirish ma’naviy yetuk, mustaqil 
fikrlaydigan, Vatanga sodiq va qat’iy fuqarolik pozitsiyasiga ega shaxslarni tarbiyalash bilan bevosita bog‘liqdir. 
Bu jarayon demokratik islohotlarni chuqurlashtirish va fuqarolik jamiyatini rivojlantirish sharoitida talaba-
qizlarning ma’naviy madaniyatini shakllantirish asosida amalga oshirilishi bilan dolzarb ilmiy-amaliy ahamiyat 
kasb etadi.

MAVZUGA OID ADABIYOTLAR SHARHI
Siyosiy, ijtimoiy va iqtisodiy sohalarda xotin-qizlar hamda erkaklar uchun teng huquq va sog‘lom raqobat 

muhitini ta’minlashga qaratilgan “2020–2030 yillarda O‘zbekiston Respublikasida gender tenglikka erishish 
strategiyasi” loyihasi ishlab chiqildi. Xotin-qizlarning bandligini ta’minlash va tadbirkorligini rivojlantirish yo‘na
lishida tizimli ishlar amalga oshirilmoqda. Jumladan, Gender tenglik komissiyasi tomonidan xotin-qizlar tadbir-
korligini rivojlantirishga qaratilgan tadbirkorlik maslahat kengashlari faoliyat yuritmoqda, komissiya qoshida esa 
tadbirkor ayollar forumi tashkil etilgan.

Respublikamizda oliy ta’lim tizimida o‘quv sifati va o‘zlashtirishni qayd etish, kasbiy hamda ma’naviy-
axloqiy tayyorgarlikni kuchaytirish, ijtimoiy faollikni rivojlantirish maqsadida kadrlar tayyorlash tizimini ishlab 
chiqarish bilan integratsiyalash, oliy ta’lim sharoitida ta’lim-tarbiya jarayonlarini tashkil etishning ta’lim tizimi va 
metodik ta’minoti ishlab chiqildi.

Hozirgi kunda ushbu yo‘nalishda ayollar faolligiga alohida e’tibor qaratilmoqda. Buning o‘ziga xos sabablari 
mavjud: jamiyatimizda erkaklar an’anaviy ravishda faol va yetakchi mavqeda bo‘lib kelgan bo‘lsa-da, ayollar 
faolligini oshirish borasida hali amalga oshirilishi lozim bo‘lgan vazifalar talaygina. Shu bois, gender tenglik 
bilan bog‘liq loyihalarda ayollarning ijtimoiy faolligi va o‘ziga xos imkoniyatlariga ustuvor ahamiyat berilmoqda. 
Tabiiyki, mazkur yo‘nalishdagi ishlar izchil tizimga solingan sari gender tenglik erkaklar va ayollar uchun teng 
sharoitda ta’minlanadi.

Jismoniy mehnat madaniyatining kasbiy-pedagogik resurslar bilan o‘zaro aloqasi, pedagogik faoliyatda 
ijod va refleksiya jarayonlari bilan uzviy bog‘liqligi, kasbiy, madaniy va kommunikativ faoliyatga asoslangan 
samarali tashkiliy-pedagogik jarayonlarni tashkil etish hamda ta’limni insonparvarlashtirish barqarorligini ta’min-
lash ta’lim samaradorligining muhim ko‘rsatkichlaridan hisoblanadi. Talabalik davrida ijtimoiy faollikni rivojlan-
tirish mexanizmlari ma’naviy yetuk, mustaqil fikrlaydigan, Vatanga sodiq va qat’iy fuqarolik pozitsiyasiga ega 
yoshlarni tarbiyalash, demokratik rivojlanishni yuksaltirish hamda fuqarolik jamiyatini rivojlantirish jarayonida 
muhim ahamiyat kasb etadi.

Dunyo ta’lim tizimida:
•	 talabalarni kasbiy faoliyatda yuqori darajadagi ijtimoiy faollikka tayyorlashni ta’minlash;
•	 talaba-qizlarning ijtimoiy faolligi va tashabbuskorligini qo‘llab-quvvatlashga yo‘naltirilgan faoliyatni takomil-

lashtirish;
•	 talabalarda ijtimoiy faollikni oshirishning yangi ta’sir mexanizmlarini ishlab chiqish;
•	 talaba-qizlarda ijtimoiy faollikni rivojlantirish texnologiyalarini joriy etish;
•	 talaba-qizlarda kasbiy, madaniy va kommunikativ faoliyatni rivojlantirishga xizmat qiluvchi samarali peda-

gogik mexanizmlarni ta’minlashga alohida e’tibor qaratilmoqda.
Fransuz olimi Gabriyel Tard, amerikalik Uri Bronfenbrener hamda rus olimlari V.S. Muxina faollikni bir 

necha darajalardan iborat iyerarxik tuzilma sifatida talqin etadilar. Ushbu tuzilma psixofiziologik funksiyalar 
hamda faoliyat va harakatning maxsus turlarini o‘z ichiga oladi. Faoliyatning maxsus turlariga o‘yin, o‘quv va 
mehnat faoliyati kirib, ular inson faolligining namoyon bo‘lishini kuchaytiradi [1: 28–30].

Bundan tashqari, B.G. Ananyev insonning dunyoga bo‘lgan faol munosabatlari doirasiga sport va jangovar 
faoliyatni, odamlarni boshqarish, bilish (anglash) va muloqotni mustaqil faoliyat turlari sifatida kiritadi.

K.A. Abulxanova-Slavskaya fikriga ko‘ra, faollik – bu integratsiyalovchi xususiyat bo‘lib, uning yordamida 
individ faoliyatining ob’ektiv va sub’ektiv imkoniyatlari o‘zaro uyg‘unlashadi. Shaxs o‘z faolligini zarur vaqt va 
sharoitda safarbar etadi, ixtiyoriy ravishda harakat qiladi hamda o‘z faoliyatini ongli tarzda boshqaradi. Shu 
nuqtai nazardan, gender asosida talaba-qizlar faolligini o‘z vaqtida va dinamik tarzda tashkil etish imkoniyati 
mavjud.

A.V. Petrovskiy faollikni tirik mavjudotning o‘zini namoyon etish va rivojlantirishga yo‘naltirilgan ichki manba 
sifatida talqin etadi. Tadqiqotchiga ko‘ra, faol individ harakatning bevosita manbai bo‘lib, u subyekt sifatida 
namoyon bo‘ladi. Subyekt bo‘lish, Petrovskiy ta’kidlashicha, insonning o‘zini anglash, o‘zini qayta namoyon 
etish va dunyodagi mavjudligiga sababchi bo‘lishini anglatadi [2: 98–102].

Zamonaviy pedagogika fanida faollik shaxsiy omil sifatida qaralib, u o‘zgarishlarga tayyorlik, moslashuv
chanlik, mustaqil harakat qilishga intilish kabi xususiyatlar bilan tavsiflanadi. Faollik ijtimoiy tajriba va insoniyat 
tomonidan to‘plangan bilimlarni egallash hamda ulardan samarali foydalanish uchun qulay shart-sharoitlarni 
yaratishga xizmat qiladi [3: 38–39].

TAHLIL VA NATIJALAR
Tadqiqotchilar shaxsiy faollikni motivatsiya, yo‘nalganlik, anglashilganlik, emotsionallik, harakat usullari 

va yo‘llarini boshqarish kabi tarkibiy qismlarga ega yaxlit tizim sifatida talqin etadilar hamda uni kuchaytirishga 
xizmat qiluvchi maxsus (alohida) harakatlarning zarurligini ta’kidlaydilar. Ushbu jarayonda vaziyatlilik shaxs 
faolligining namoyon bo‘lishini belgilovchi muhim omil sifatida ko‘riladi [4: 40, 26].

Maqsadga yo‘nalganlik deganda har qanday faoliyatning muayyan natijaga erishishga qaratilganligi, ya’ni 
shaxs ongida shakllangan aniq maqsadlar asosida amalga oshirilishi tushuniladi. Faoliyat subyekti sifatida 
shaxs tashqi va ichki motivlar ta’siri ostida ijtimoiy muhitni o‘zlashtiradi, muhim jihatlarni tanlab oladi va ularni 
faoliyat maqsadiga aylantiradi. Shu ma’noda, maqsad ongli motiv sifatida namoyon bo‘ladi. Demak, faoliyat 
ongli va maqsadli bo‘lsa, u muayyan natija bilan yakunlanadi.

Faollikni faoliyatning shakli sifatida talqin etish shuni ko‘rsatadiki, unda nafaqat harakatning harakatlan-
tiruvchi xususiyatlari, balki harakatdan kelib chiqadigan, motivlar bilan uzviy bog‘liq bo‘lgan anglashilganlik 
va emotsionallik ham mujassamdir. Shaxs ijtimoiy faolligi masalalarining tadqiqi uzoq tarixiy davrlarga borib 
taqaladi. Uning manbalari qadimgi Sharq mutafakkirlarining falsafiy qarashlarida, antik davr olimlari konsepsi-
yalarida, o‘rta asr allomalari asarlarida hamda yangi davr va zamonaviy falsafiy oqimlarda o‘z aksini topgan.

Maxsus adabiyotlar tahlili shuni ko‘rsatadiki, ijtimoiy faollik shaxs faoliyatining ishlab chiqarish, ijtimoiy-
siyosiy, ijodiy va boshqa sohalarda nisbatan yaxlit tarzda namoyon bo‘lishi bilan tavsiflanadi. Ijtimoiy faollikning 
barcha turlariga umumiy bo‘lgan xususiyatlar mavjud bo‘lgani kabi, ularning o‘ziga xos farqlari ham mavjud [5: 441].

Shaxs ijtimoiy faolligining mexanizmlarini takomillashtirishda shaxsning sotsiumga yo‘naltirilgan izlanuv
chan faolligi hamda uning biologik va ijtimoiy tabiatini asoslovchi konsepsiya muhim ahamiyat kasb etadi. 
Ushbu konsepsiyada ijtimoiy faollik organizmning stress holatlariga va turli zararli ta’sirlarga qarshi mosla
shuvchanligini belgilovchi muhim omil sifatida talqin etiladi. Tadqiqotchilar ta’kidlashicha, izlanuvchan faollik 
shaxsning ijtimoiy pozitsiyasi, uning faoliyat usullari, qadriyatlar tizimi, ijodiy salohiyati va ixtirochilik qobiliyatiga 
tayanadi.

XULOSA VA TAKLIFLAR
Ijtimoiy faollik insonning jamoaviy o‘zaro munosabatlari bilan bevosita bog‘liq bo‘lib, shaxsning ijtimoiy 

baholanishi va izlanish faoliyatining e’tirof etilishi uning faolligining oshishiga muayyan darajada turtki beradi. 
Mazkur jihatlar oliy ta’lim tizimida talaba-qizlarni maqsadli yo‘naltirish jarayonida muhim ahamiyat kasb etadi. 
Gender tengligini ta’minlash sohasida yuqori natijalarga erishish, xotin-qizlar xavfsizligini ta’minlash, ularning 
huquqlarini himoya qilish hamda o‘zlariga tegishli yo‘nalishlarda dolzarb vazifalarni amalga oshirish vazirliklar, 
idoralar, nodavlat notijorat tashkilotlari va ommaviy axborot vositalari vakillari ishtirokini ta’minlash bilan uzviy 
bog‘liqdir.

Mazkur yo‘nalishda o‘tkazilayotgan tanlovlar bir qator asosiy nominatsiyalar bo‘yicha tashkil etilmoqda. 
Umuman olganda, bugungi kunda talaba-qizlar ijtimoiy faolligini rivojlantirish masalasi davlat va jamiyat hayo-
tida ustuvor vazifalardan biri sifatida kun tartibiga qat’iy qo‘yildi. Ushbu davrda huquqiy va amaliy jihatdan 
keng qamrovli ishlar amalga oshirildi. Eng muhimi, mazkur chora-tadbirlarning natijadorligini ta’minlash hamda 
jamiyatda ma’naviy-ma’rifiy muhitni barqarorlashtirish jarayonida ularning qisqa muddatda o‘z samarasini 
ko‘rsatishidir.

Kelgusida ushbu ezgu tashabbuslar izchil davom ettirilishi va yanada yangi bosqichga ko‘tarilishi ko‘zda 
tutilmoqda. Oliy ta’lim tizimida talaba-qizlar ijtimoiy faolligini rivojlantirish jamiyat taraqqiyoti va farovonligiga 
xizmat qiluvchi muhim omil hisoblanadi.

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

